[image: image1.jpg]


Nouces d’autes cops 01 –

Lou talamè (Almanach agricole 1926)
Las bielhes coustumes que-s pèrden. Tout ço qui s’en ba qu’éy de dòu ha : qu’éy û tros de bite, quauqu’arré qui tagn à tout ço de nouste. Lous defunts d’oun èm sourtits qu’an biscut dab aco, que-ns at an passat en aretadye, qu’ère nouste bé, e que-u decham escourre…

Las coustumes de nouce que-s pèrden coum ço d’aute. Toutu b’ère aco charmant ! Que hasè agradablemens passa lou die e…lou qui abè esprit dou fi qu’ou poudè ha bàle.

Oey que boulém escarni lous anglés e que hèm nouces en gran oun tout lou mounde s’abéye coum u esclop darrè ûe porte. Las ceremounies de d’autes cops n’èren pas soulademens charmantes e gauyouses. Qu’èren tabé hèytes enta ha coumpréne quin lou maridadye ère cause impourtante e suriouse : quita soun pay e sa may, sa maysou, sa coumune, toute sa bite e ana-s en decap gnaute case, d’aute mounde incounegut, decha lou passat e entra hens l’abiéne escuragnous, b’éy aco ue grane e suriouse cause ta la gouyate, la nòbie, coum enta l’espous !

Préne-s ue coumpanie per toustém, hica-s û estranyè ou ue estranyère deguens, b’éy tabé quauqu’aré de chic ourdenàri. Que-n pot depénde lou plasé ou lou malur, lou proufit ou la misère d’ue familhe !
